
ÇELËSI I ZGJIDHJES

TEZA 21 – E DREJTË CIVILE
I. Shënoni me V shprehjet e vërteta dhe me X ato që janë të gabuara :

1. Kontrata mund të zgjidhet pavarësisht nëse mospërmbushja e detyrimit prej njërës nga palët ka rëndësi të pakët për interesat e palës tjetër. (X)

2. Personi që është shpallur i zhdukur, mund të shpallet i vdekur me vendim të gjykatës, kur kanë kaluar pa patur lajme dy vjet nga dita që është shpallur i zhdukur (X).

3. Përgjegjësia e prodhuesit ulet kur dëmi është rrjedhim i përbashkët i të metave të produktit dhe sjelljes së një të treti. (X).

4. Kur ka kaluar afati brenda të cilit do të ekzekutohet detyrimi, debitori duhet të vihet në vonesë me anë të një njoftimi me shkrim (X).

5. Pala porositëse nuk mund të caktojë dy agjentë për rrethin e Tiranës (V).

6. Me përfaqësim një person kryen, brenda tagreve që i janë dhënë nga gjykata, veprime juridike në emër dhe për llogari të një personi fizik ose juridik (X).

7. Pronësia mbi sendet e luajtshme fitohet me anë të kontratës, me kusht që të bëhet edhe dorëzimi i tij (X).

8. Kur në prokurën e posaçme është vendosur një klauzolë e parevokueshmërisë së saj, i përfaqësuari nuk mund ta shfuqizojë atë. (X).

9. Kur sendi që kërkohet të pjesëtohet është shtëpi banimi, gjykata nuk e pjeston atë por ia lë në pjesë bashkëpronarit që banon në atë shtëpi, ose ka nevojë më shumë se të tjerët për atë sipërfae banimi (X). 

10. Nëse sendet e lëna peng shpronësohen për interesa publike, kreditorët që janë të siguruar me peng, kanë të drejtë të paguhen me preferim, sipas rradhës së preferimit që kanë patur kreditë e tyre, nga çmimi i shpronësimit të tij (V).

II. Plotësoni fjalitë dhe jepni sqarimet e mëposhtme :

a. Dhuruesi është përgjegjës për mospërmbushjen ose vonesën në dhurim, vetëm për qëndrime të kryera me dashje, ose me pakujdesi të rëndë.

Pra, përgjegjësia e dhuruesit kufizohet vetëm në këto dy forma faji, duke bërë përjashtim nga rregulli I përgjithshëm i përgjegjësisë me faj në të gjitha format e tij. Kur vonesa apo mospërmbushja e detyrimit ka ardhur nga pakujdesia e lehtë e dhuruesit, ai përjashtohet nga përgjegjësia. 

b. Kontrata e komisionit nënkupton një formë të veçantë të kontratës së porosisë që ka për objekt vetëm blerjen dhe shitjen e sendeve për llogari të porositësit dhe në emër të komisionerit.

c. Pavlefshmëria absolute e veprimeve juridike nënkupton formën më të rëndë të pavlefshmërisë. Ajo egziston kur mungon një nga kërkesat esenciale të veprimit juridik, ose kur veprimi juridik është lidhur kundër normave imperative. Veprimi juridik absolutisht i pavlefshëm konsiderohet nul, sikur most ë kishte egzistuar fare dhe nuk mund të kurohet me asnjë veprim të mëpasshëm.

d. Testamenti olograf është ajo formë e testamentit ku testatori shfaq vullnetin e tij duke e shkruar tërësisht testamentin me dorën e tij, duke vënë datën dhe nënshkrimin e vet.

III. Shpjegoni ndryshimin e koncepteve apo institutive të mëposhtme :

a. Cilat janë dallimet midis padisë së kthimit të sendit dhe padisë mohuese :

Këto dy padi ndryshojnë nisur nga shkalla e cënimit të së drejtës së pronësise. Padia e kthimit të sendit është padia e pronarit joposedues ndaj poseduesit jopronar. Ajo ngrihet nga pronari që është zhveshur nga posedimi i sendit, ndërsa padia mohuese ngrihet nga pronari që cënohet në gëzimin e qetë të sendit, por pa u zhveshur nga posedimi i tij;

Padia e kthimit të sendit mund të ngrihet vetëm nëse vazhdon posedimi i paligjshëm, ndërsa padia mohuese mund të ngrihet edhe nëse cënimi ka pushuar, por nga rrethanat del se mund të përësitet në të ardhmen.

Padia e kthimit të sendit synon në kthimin në natyrë të sendit tek pronari paditës, ndërsa padia mohuese synon të pushojë veprimet që përbëjnë cënim të së drejtës së pronësisë dhe mospërsëritjen e tyre në të ardhmen.

IV. Emërtoni definicionet e mëposhtme duke dhënë konceptin përkatës

a. Kontrata e lidhur nga dy palë, kur një person i tretë përfiton prej saj, quhet KONTRATA NË DOBI TË PERSONIT TË TRETË;

b. Ngjarja e parashikuar në kontratën e sigurimit, që në qoftë se vërtetohet, sjell detyrimin e siguruesit që të shpërblejë dëmin quhet RASTI I SIGURIMIT (NGJARJA E SIGURIMIT);

c. Kontrata ku njëra palë merr përsipër të transportojë persona nga njëri vend në një vend tjetër, quhet KONTRATA E TRASNPORTIT TË PERSONAVE;

d. Cilido që ka nërë një pagim të padetyruar, ka të drejtë të kërkojë kthimin e asaj që ka paguar, si dhe të gëzojë frytet dhe kamatat nga dita e pagimit, nëse personi që ka marrë pagesën është në keqbesim dhe nga dita e kërkesës për kthimin, kur personi është në mirëbesim. Ky është definicion i PAGIMIT TË PADETYRUAR.

V. Jepni shpjegimet e mëposhtme :

a. Si grupohen shpenzimet e zakonshme me shpenzimet e domosdoshme, tek kontrata e qirasë? Kush mban përgjegjësinë për to?

1. Shpenzimet e zakonshme janë ato lloj shpenzimesh që i shërbejnë ruajtjes dhe mirëmbajtjes së zakonshme të sendit. Ato janë në ngarkim të qiramarrësit. Tek qiraja e sendeve të luajtshme, me marrëveshje palët mund të parashikojë ndryshe;

2. Shpenzimet e domosdoshme janë ato lloj shpenzimesh që kanë të bëjnë me riparimin e sendit. Ato janë në ngarkim të qiradhënësit.

b. Nga çfarë përbëhet dëmi që duhet të shpërblejë debitori për mosekzekutimin e detyrimit?

Dëmi që duhet të shpërblehet nga debitori për mosekzekutimin e detyrimit përbëhet nga të gjitha humbjet e pësuara nga pakësimi i pasurisë, si dhe fitimi që mund të nxirrej në kushtet e zakonshme të tregut (fitimi i munguar). 
Bëjnë pjesë në shpërblimin për riparimin e dëmit edhe shpenzimet e arsyeshme e të nevojshme për të parandaluar ose për të pakësuar dëmin, që kanë lidhje me rrethanat mbi të cilat bazohet përgjegjësia e palës, shpenzimet e arsyeshme e të nevojshme për të përcaktuar dëmin dhe përgjegjësinë, si dhe ato që janë nevojitur për të gjetur një zgjidhje jashtë gjyqësore të përmbushjes së detyrimit.
c. Çfarë mund të kërkojë kreditori në rast të mangësive të debitorit në përmbushjen e detyrimeve?

1. Të kërkojë ekzekutimin në natyrë të detyrimit, veçanërisht dorëzimin e sendit ose kryerjen e punimeve, si dhe shpërblimin e dëmit të shkaktuar nga vonesa e ekzekutimit; ose 

2. Shpërblimin e dëmit të shkaktuar nga mosekzekutimi i detyrimit.

d. Cilat janë llojet e prokurës :

1. Prokura është e përgjithshme kur i përfaqësuari i ka dhënë përfaqësuesit tagre për të kryer veprime juridike të shumëllojshme, të cilat kanë të bëjnë me një tërësi të drejtash të të përfaqësuarit, përveç atyre që i ka përjashtuar shprehimisht. 

2. Prokura është e posaçme kur i përfaqësuari i ka dhënë përfaqësuesit tagrin për të kryer një ose disa veprime juridike të caktuara, që karakterizohen nga një qëllim i përbashkët.

